
        
            
                
            
        

    
	Л. Одгэрэл

	 АМТ 
(дурсамж өгүүллэг)

	 

	Зохиогчийн эхээс 

	Цогт охин тэнгэр сангийн захиалгаар Цагаан бамбарууш хэвлэлийн газарт 2020 онд цахим хэлбэрт хөрвүүлэв.

	ЦАХИМ НОМЫН САН: www.e-nom.mn

	 


Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

АМТ

	 

	Жил бүр Шинэ он гарахаас долоо хоногийн өмнө манай гэрийнхэн ёлк (гацуур мод)-оо засан хөгжилддөг байлаа. 

	 

	Бид эцэг эхээсээ зургуулаа. Би доороосоо хоёр дахь нь, дээрээ гурван эгч, нэг ахтай, доороо нэг охин дүүтэй. 

	 

	Тэр жил, 1975 он гарахаас долоо хоногийн өмнө бид ёлкоо засахаар ярилцаад ахын удирдлагаар ёлкоо урд өрөөндөө засахаар болов. 

	Харин том эгч зурагттай хойд талын том өрөөнд дүүг харахаар үлдэв. Ах цонхны тавцан дээр цасыг орлуулан цагаан хөвөн дэвсээд дээр нь ёлкоо босгон суурийг нь хөвөнгөөр бүрхэд би бага, дунд эгчийнхээ хамт өнгө өнгийн гоё тоглоомуудыг өлгөн, хөгжилдөн чимж байтал ах намайг зурагттай өрөөнөөс “өвлийн өвгөнийг аваад ир” гээд явуулав. Намайг яаран гүйн том өрөөнд ортол дүүг харж байх ёстой том эгч маань харин ном уншаад, түүндээ улайрчихсан cyyж байв. Эгчийн уншиж байсан ганган шар хавтастай, нимгэхэн ном миний сонирхлыг ихэд татав. Учир нь би тэгэхэд бүх үсгээ үзэж дуусаад уншиж чаддаг болчихсон байлаа. Би эгчээсээ “Та ямар ном уншиж байгаа юм бэ?” гэж асуутал “Цэндийн Дамдинсүрэн гуайн бичсэн “Японы тухай тэмдэглэл” гэв. “Та яагаад муу хүмүүсийн тухай уншаад байгаа юм бэ? Аавд хэлнэ дээ!” гэсэнд эгч инээж ирээд “Чи Япон хүмүүст дургүй юм уу?” гэж асуув. “Миний үзсэн кино, нэвтрүүлэг болгонд Япон, Хятад хүмүүсийг муу, бидний дайсан гэдэг шүү дээ! Би тэднийг өчигдөр орой гарсан “Дайсны цэргүүдээ сонсоцгоо” кино нь дээр гардаг халзан толгойгоо байн байн илээд байдаг зэвүүн царайтай, бүдүүн Япон дарга шиг муу хүмүүс гэж боддог” гэхэд эгч “Тэр чинь уран сайхны кино шүү дээ. Тэгээд ч тэр бүдүүн Япон дарга чинь орос жүжигчин байхгүй юу! Одоо үед дэлхийн байдал өөрчлөгдөөд тайван болсон болохоор Япон Монголын харилцаа ч сайн болсон шүү дээ” гэсэнд би ихээр гайхаж хоцров. 

	Би эгчээс “Цэндийн Дамдинсүрэн гэж ямар хүн байдаг юм бэ?” гэж асуутал эгч “Өө нээрээ, хэд хоногийн өмнө чиний үсийг засуулчхаад харих замд нэг ах инээмсэглээд өнгөрөхөд чи таниад л “Хачин сахалтай өвөө шүү” гээд байснаа санаж байна уу?” гэв. “Санаж байна” гэсэн миний хариуд эгч “Тэр хүн чинь эрдэмтэн, зохиолч Ц. Дамдинсүрэн гуай шүү дээ” гэв. Би гайхан “Дандаа костюмтай явдаг, хачин сахалтай, тааралдах болгондоо инээмсэглээд өнгөрдөг 8-ын байрны өвөө юү?” гэхэд эгч “Тэр хүн чинь дүрээрээ Ц. Дамдинсүрэн гуай мөн дөө” гэв.

Автоматаар үүсгэсэн тайлбар]

	 

	Манай байр Засгийн Газрын Ордны хойд талд байдаг 8-ын байрнаас холгүй болохоор би тэр хавийн хүүхдүүдийн адил ойр хавийнхаа хүмүүсийг царай зүсээр нь сайн мэддэг байв. Би эгчээс “Тэгвэл 8-ын байрны ард талын Багш нарын 28-ийн хачин сахалтай, намилзсан урт буурал үстэй, дандаа дээлтэй явдаг өвөө бас эрдэмтэн хүн үү?” гэж асуутал “Тэр хүн чинь Цогт Тайж киног зохиосон, арван таван хэл мэддэг эрдэмтэн, зохиолч Бямбын Ринчен гуай” гэв. Би дотроо “Хэрэв зохиолч болох юм бол хачин сахал тавих хэрэгтэй юм байна даа” гэж бодонгоо “Эмэгтэй зохиолч байдаггүй юм байх даа” гэж гайхав.

Автоматаар үүсгэсэн тайлбар]

	 

	Тэгээд эгчээс “Энэ номоо надаа уншаад өг л дөө” гэж гуйхад “Одоо амжихгүй ээ, дараа болъё” гэв. Гэтэл гэнэт ахын дуу гараад “Чи чинь өвгөн авчирна гээд явсан биз дээ!” Юун ном уншуулах вэ! гэж зандрахад нь би ихэд цочин “Өө, мартчихаж! Одоохон!” гээд тэр үеийн бараг айл болгонд байдаг байсан 60-аад сантиметрийн өндөртэй, цагаан цэнхэр хуванцар өвлийн өвгөнийг олж аваад ёлкныхоо хажууд тавьтал тэртээд харагдах цаст цагаан Богд уулнаас буугаад ирсэн мэт санагдаж билээ. Тэгээд бид ёлкоо гүйцэд, сайхан чимээд оройг нь чимэлгүй аавдаа үлдээлээ. 

	Энэ өдрөөс хойш зургаа хоногийн дараа, Шинэ он гарахын өмнөх орой, бид том өрөөндөө баярынхаа хоол ундыг бэлдэж суутал том эгч ахыг дагуулаад гарахаар нь угийн хэрэгт дуртай би дагав. Эгчийг “Энд их хүйтэн байна шүү” гэхэд нь ах “Алив, би дулаацуулаад өгье!” гээд ёлкны дор дэвссэн хөвөнгөөс тасалж аваад асаатал гал алдан ёлкоо шатаагаад сүйд болов. Сандарцгаасан бид бүгдээрээ гарт тааралдсан савныхаа хэмжээгээр ус авчирч цацан галыг унтраав. 

	Тэгээд бид “Аав яах бол?” гэхээс айж суутал харин аав, юү ч болоогүй юм шиг, намуухан зөөлөн хоолойгоор “Миний хүүхдүүд битгий сандарцгаа! Галын дөл өөдөө гэдэг юм. Ирэх жил бидэнд их сайн жил болох болно оо. Аав нь маргааш бүүр том ёлк тоглоомтой нь аваад ирнэ ээ гэхэд бид бөөн баяр болцгоов. 

	Би ааваараа бахархаад “Миний аав ямар сайхан сэтгэлтэй юм бээ” гэж бодтол өөрийн эрхгүй нүднээс нулимс гаран уйлчхав, манайхан намайг буруугаар ойлгон, ёлкгүй болсонд харамсаад уйлж байна гэж бодоод бүгдээрээ тал талаас тайвшруулах гэж оролдоцгоов. Би тэднээс зугтан жижиг өрөөндөө ороод орондоо ортол, удалгүй ах араас гартаа эртээдийн эгчийн уншиж байсан номыг барьсаар орж ирэн “Дүүдээ энийг уншиж өгнөө” гээд инээмсэглэхэд нь би ихээр гайхан “Ах намайг их л өрөвдөж дээ. Ном бараг уншдаггүй л юм даа!” гэж бодож билээ. 

	Тэр үед манайхан, ээжийг өөд болсноос хойш, дүү бид хоёрыг өрөвдөөд их эрхлүүлдэг байлаа. Би хувьдаа өөрийгөө, дүүгээ бодвол ээждээ эрхэлж амжсан гэж боддог байсан болохоор дүүгээ л илүү өрөвддөг байв. Хоёр жилийн өмнө ээжийг өөд болох үед дүү маань дөнгөж ойтой, том эгч арван хоёртой, ах арван нэгэн настай байсан юм. 

	Удалгүй ах өвөрт орж ирээд, номоо уншиж эхлэв. Би тун анхааралтай сонирхон сонсоход надад их таалагдаж байлаа. Сонсох тутам зарим нэгэн зүйлс миний боддогоос их л зөрүүтэй санагдаад байв. Ялангуяа Япон хүмүүсийг уг номд ажилч, хичээнгүй, цэвэрч, элгэмсэг гэсэнд би ихээр гайхав. Тэгээд би дотроо “8-ын байрны зохиолч өвөө мундаг юм аа! Нүдэнд харагдтал бичих юм” гэж бодон бахархаж хэвттэл ёлктой урд өрөөнөөс Шинэ жил дөхөхөөр, газар сайгүй сайхан үнэртдэг шинэхэн алим, мандарины анхилуун үнэр сэнгэнэн үнэртээд хорхойг ёстой хүргэв. Би ч “Аав жоороо гаргаж дээ. Маргааш ч сайн идэж өгнө дөө!” гэж бодсоор нойрондоо дарагдаад унтав. 

	Тэр өдрөөс хойш надад Япон, Хятад хүмүүс миний боддогоос арай өөр хүмүүс юм шиг санагддаг боллоо. Тэгээд л тэр өвөл би зав л гарвал Япон, Хятад элчний гадаах зурагтай самбарыг нь очиж сонирхдог болчхов. Хэд хоноод солигддогийг нь хүртэл андахаа байлаа. Үзэх болгонд л тэдгээр улс улам гоё болоод байгаа юм шиг санагддаг болов. Тэдний талаар боддог миний муухай бодол маань аажмаар өөрчлөгдөж байгааг анзааран явтал нэг л мэдэх нь ээ урин хавар айлчлан ирлээ. 

	Би хаврын сард болдог гурав дугаар улирлын сургуулийн амралтад маш дуртай байлаа. Учир нь энэ амралтаар бөхийн чөлөөт барилдааны Олон улсын Интернационал тэмцээнийг зурагтаар шууд дамжуулан үзүүлдэг болохоор, мөн хавар цагийн зарим агаар муу өдрүүдэд дулаан орцонд тоглодог тоглоомуудад их дуртай байсан болохоор. Нүдээ боож шат дамжин тоглох, бөглөөдөх, мөнгөдөх, тэвэгдэх, ризендэх гээд л . . . олон доо олон. 

	Тэр хаврын нэгэн өдөр орцондоо тоглоод, хөгжилдөн байтал ах дуудаад “Талханд яваад ир” гэлээ. Тэр үед надад талхны хариулт 20 мөнгө нь хэрэгтэй байсан болохоор би ч дуртайяа зөвшөөрөв. Би хамт тоглож байсан найз нараасаа Гансүхийг уруу татав. Бид хоёр 4 дүгээр дэлгүүр лүү алхаж байтал, манай байрны хойд талын явган хүний замаар цав цагаан, ганган бэлтгэлийн хувцастай ази тамирчид гүйж байв. Бодвол тэд “Залуучууд” зочид буудалд байрлаж байсан болов уу. Гүйж байгаа тамирчдыг харсан бид хоёрын зүрх хөөрөөд тэдэнтэй зэрэгцээд гүйж гарав. Биднийг зэрэгцээд, хоцролгүй овоо дагатал тэдний хамгийн жижиг биетэй нэг тамирчин зогсоод, карманаасаа атга дүүрэн чихэр гаргаж ирэн бид хоёрт өгөхөд бид хоёр гайхан, баярлалаа ч байхгүй дороо нам зогсов. Учир нь атгадаа байгаа чихрээ үзмээр санагдаад. Гэтэл найз маань “Өө, энэ чинь чихэр биш, бүр ориг Японы бохь байна шүү дээ!” гэв. Гансүх надаас нэг насаар ах болохоор миний дэргэд их зүйлийг мэддэг байлаа. Би түүнээс “Чи яаж Японых гэж мэдэж байгаа юм бэ?” гэж асуутал “Япон хүн өгсөн юм чинь Японых л байж таар аа шүү дээ. Чи тэдний бэлтгэлийн цамц нь дээрх Япон Улсын сүлдийг хараагүй юм уу?” гээд Гансүх их л ихэмсгээр нэг бохь задлан зажилж гарав. Би ч түүнийг дуурайгаад нэгийг задлан зажилтал амт нь юү вэ, ёстой янзтай байв. Одоо ч гэсэн бодохоор бараг арааны шүүс асгарах шиг болдог юм. Би уг нь үүнээс өмнө орос бохь, модны давирхай, замын харыг зажилж л байлаа. Гэвч тэдний амтны дэргэд Япон бохины амт нь харьцуулшгүй гоё байв. 

	Яг бид хоёрыг баярлаад зогсож байтал хажуугаар зөрж явсан байрны найз Хуягаагийн аав зогсож ирээд “Та хэд чинь Социалист орны хүүхдүүд байж, яахаараа Хөрөнгөтөн орны хүмүүсийг дагаж гүйгээд, гуйлга гуйгаад байгаа юм бэ! Одоо цаадуул чинь та хэдийн зургийг нууцаар авсныгаа нутгийнхаа сонин сэтгүүл болгон дээр “Социалист Монголын хүүхдүүд гуйлга гуйж амьдарч байна” гээд гаргана!” гэсэнд миний зөрүүд зан хөдлөөд “Бид хоёр гуйлга гуйгаагүй! Тэр ах өөрөө л өгсөн шүү дээ. Тэгээд ч Япон Монгол хоёр чинь сайн харилцаатай биз дээ?” гээд хэлээд тавьтал “даарь дээр давс асгана” гэгч нь болоод Хуягаагийн аав бүр уурлаад “Аавд чинь хэлнэ! Сургуульд чинь хэлнэ!” гээд явлаа. Гансүх “Чи ч өнөөдөр алуулсаан!” гэхэд миний бие арзас гээд л явчхав. 

	Орой нь аав ажлаасаа бөөн уур орж ирээд, шууд л намайг урд өрөөнд дагуулж ороод бууж гарав аа. “Яахаараа чи том хүний өөдөөс цор цор хийдэг юм бэ? Япон, Монголын харилцаа гээд юугаа донгоссон золиг вэ?” гээд загнахад нь би дотроо “Зодохгүй л бол дүүрч” гэж бодон дуугай суув. Тэгтэл аав “Алив, чи юү болсон тухай нэг нэгэнгүй яриадах!” гэхэд нь би болсон явдлыг нэг бүрчлэн ярьж өгөөд, Ц. Дамдинсүрэн гуайн шар хавтастай номыг гарт нь атгуулж орхив. 

	Аав “Энэ бас юү вэ?” гээд гар дахь номоо гүйлгэж нэг харснаа, урьд нь уншиж байсан шинжтэй бодолд автангаа “Аан, чи үүнийг уншаа юү?” гээд инээмсэглэх аядав. Би аавын зөөлөрч байгааг нь ашиглаад “Том хүний өөдөөс цор цор” гэсэндээ уучлалт гуйв. Тэгтэл аав “Алив тэр бохиудаа гаргаад ир!” гэсэнд би бүх бохио гаргаж өгөхдөө дотроо бас “Арай хаячихгүй байгаа?” гэж айж байв. Аав миний бодлыг уншсан юм шиг хаясангүй, харин ч намайг том өрөөнд дагуулан ороод бүгдэд хувааж өгөв. Тэр орой манайхан Япон бохины амтыг авцгааж ёстой нэг жаргав. Аав ч бас. 

	Маргааш нь Гансүх бид хоёр дахиад л Япон тамирчдын замыг тосон, даган гүйхэд манай байрны хүүхдүүд аль хэдийн мэдчихсэн бас даган гүйцгээв. Тэдний дунд Хуягаа ч бас харагдаж байв. Нөгөө бидний танил тамирчин ах бид хоёрт дахиад л атга дүүрэн бохь өгөхөд бусад тамирчид ч гэсэн даган гүйлдэх хүүхдүүдэд бохь тарааж өгөв. “Хуягаагийн аав ч өнөө орой Япон бохь зажилсаан!” гээд Гансүх бид хоёр инээлдэж билээ. 

	Энэ өдрөөс хойш хоёр хоногийн дараа Чөлөөт бөхийн Олон Улсын Тэмцээнийг зурагтаар дамжуулахад нэрийг нь мэдэхгүй өглөгч Япон ах маань 48 кг жинд Нэгдүгээр тойрогтоо барилдаад цэвэр ялах үед нь түүнийг 1971 оны Залуучуудын Дэлхийн Аварга тамирчин гэж танилцуулав. Тэр долоо хоногтоо би гайхамшигт дасгалжуулагч С. Магсар гуайн дасгалжуулсан Монгол бөхчүүдийнхээ болон өглөгч Япон ахын барилдааныг алгасалгүй шимтэн үзэж жарган суув. 

	Би тэр үед Дэлхийн Аваргын Хүрэл медальт, Олон Улсын хэмжээний мастер Очирдолгорын Энхтайван гуайн барилдааныг үзэх их дуртай, түүнийг жинхэнэ дэмжигчдийн нэг байлаа. Тэр барилдахдаа маш шалмаг хурдан хөдөлгөөнтэй, уран мэхийг уралдуулан хийдэг байлаа. Мөн 68 кг барилддаг Нацагдорж гуайн барилдаан миний сонирхлыг бас ихээр татдаг байв. Тэр дайнд шархадсан цэрэг шиг өвдөг толгойгоо боочхоод л, өрсөлдөгчөөсөө оноог түүх шиг болоод ихэнхдээ оноогоор цэвэр ялдаг байлаа. Нэг удаа би Нацагдорж гуайн барилдааныг үзчихээд түүнийг, дуурайгаад толгойгоо боочхоод тоглож байсныг аав хараад “чулуугаар байлдаад толгойгоо хагалчхаж” гээд ихэд садарч билээ. 

	Тэр өдрийн тэмцээний дараа Гансүх бид хоёр маргааш болох Хагас Шигшээ, Шигшээгийн барилдааныг Спортын Төв Ордон дээр биеэр очиж үзэн өглөгч япон ахаа чадлаараа дэмжихээр тохиролцов. Маргааш нь тэмцээн эхлэхээс өмнөхөн Ордны үүд нь дээр зогсчхоод орж байгаа хүмүүсээс тэмцээн үзэх болгондоо хэргэлдэг аргаараа “Ах аа, намайг аваад орчих! Ах аа, цүнхийг чинь бариад орчихъё! Ах аа, та манай ахын найз шүү дээ!” гээд янз янзаар гуйж гарав. 

	Гэвч энэ удаад аз дутсан уу, дагуулж орох хүн олддоггүй. Тэмцээн эхлэх гээд сандаргаад байдаг. “Хоёулаа ер нь хойд талын цонхнууд дээр очиж азаа үзье!” гээд би найзыгаа дагуулан Ордныг тойрон гүйж хойд талын цонхнууд дээр очоод түлхэж үзтэл онгорхой цонх ганц ч байсангүй. “Яасан азгүй өдөр вэ!” гээд бид жижиг чулуу түүж аваад цонх руу шидэлж зогсохдоо “Хэн нэгэн хүн чимээ сонсоод онгойлгох болов уу?” гэж ихээр горьдоно. Ямар ч хүн үзэгдэхгүй болохоор нь ахин хэдэн чулуу шидтэл нэг цонхны цаана нэг хүүхдийн толгой цухалзаад алга болчхов. “Өө хүүхэд байна” гээд тоохгүй суутал цонх гэнэт онгойн, нөгөө хүүхдийг өндийхөөр нь царайг хартал О. Энхтайван ах болохыг таниад мэл гайхан дороо зогтусав. 

	Тэр үед Очирдолгорын Энхтайван ах дөнгөж 23 настай мөртөө Улсын 4 удаагийн Аварга, Олон Улсын бөхийн чөлөөт барилдааны Интернационал тэмцээний 3 удаагийн Аварга мөн Тбилиси хот, Унгар, Польш, Герман, Румын улсуудад болдог Олон Улсын тэмцээний Аварга, 1971 оны Дэлхийн Залуучуудын Аварга шалгаруулах тэмцээний 4 байрны шагналт, 1973 оны Ази Тивийн Аварга, 1974 оны Дэлхийн Аваргын Хүрэл медальт хүн байсан болохоор бид хоёр шиг жоохон хүүхдүүдийг тоож цонх онгойлгон оруулан гэж даан ч зүүдлээгүй байсан юм. 

	Тэгтэл Энхтайван ах “За алив, орвол ор! Бушуул!” гэн яаруулав. Бид хоёр ч түүний хажуугаар “Баярлалаа ах аа!” гэсээр харвасан сум шиг үсэрч ороод cyyдал хайцгааж билээ. Тэгтэл ашгүй дунд эгнээнд хоёр хүний зай харагдахаар харайх шахам очоод суув. Тэгээд суудалтай би чинь угийн хэрэгт дуртай зангаараа эргэн тойрноо сонжин хартал юу вэ! Баруун талд Япон тамирчид багаараа, зүүн талд Монгол тамирчид багаараа сууцгааж харагдав. Тэдний дунд хоёр ах хүртэл харагдахаар нь би бөөн баяр Гансүхэд бараг орилох шахуу хоёулаа Монгол , Япон багийнхны яг голд суучихсан байна ш дээ гэж хэлчхээд тэмцээнээ үзсэн сэн. 

	Тэгээд хэд хэдэн барилдаан үзсэний дараа завсарлагаагаар өглөгч Япон ах гартаа зургийн аппаратаа барьчихсан инээсээр ирээд хэдэн үгс гадаадаар хэлээд (лав Японоороо биш) бид хоёрын зургийг авах гэв. Яг тэр үед Хуягаагийн аавын загнаж байсан санагдахаар нь би ч доошоо хараад нүүрээ нуучхав. Тэгтэл харин нэг хүн толгойг минь зөөлөн илснээ ахынх нь өрсөлдөгч Японы тамирчин та хоёрыг миний Монгол дүүс гээд зургийг чинь авч өгөх гэтэл та хоёр минь яагаад байна аа! Hэг нь нүүрээ нуугаад, нөгөө нь бүр буруу хараад суучих чинь гэв. 

	Би ч Энхтайван ахыг дуугаар нь таниад, өөрөөсөө хэчнээн ичиж байсан ч зориг гарган дээшээ харав. Тэгээд л түүний чихэнд Япон ахыг сонсчих вий гэснээс ичсэн юм шиг бараг шивнэх шахуу Хуягийн аавд загнуулснаа үг бүрчлэн хэлж орхив. Тэгтэл Энхтайван ах амьдралын амтыг ингэж мэдрэхгүй шүү дүү нар минь! Ийм жоохон юманд айж, сандарвал цаашдаа яах болж байна вэ! Эр хүмүүс чинь зоригтой, золбоотой үзэл бодолдоо үнэнч байдаг байхгүй юу! Тэгээд ч хаа сайгүй л сайн, муу хүмүүстэй таардаг юм. Амьдралдаа андуурч, эндүүрч алдаж яваа хүмүүсийг алийг тэр гэх вэ. Та хоёрын найз Хуягаагийн аав лав тэдний нэг л бололтой түүнийг уучлах хэрэгтэй байх аа! Ахынх нь аав үргэлжилж л хүн хүнийгээ хайрлаж, бие биедээ сайхан сэтгэлээр хандах шиг сайхан зүйл байдаггүй юм гэдэг юм. Ер нь тэгээд хүн бүр өгөөмөр, сайхан нинжин сэтгэлтэй байвал гоё биз дээ гээд инээмсэглээд, алив гурвуулаа зургаа нэг даруулчихъя гээд бидний голоор орж суухад хэчнээн баярласан гэж санана аа. Биднийг харж, ажиж зогссон Япон ах аль хэдийн бүгдийг ойлгочихсон юм шиг баярлаж ирээд бидний зургийг авч өгсөн сөн. 

	Дасгалжуулагч С. Магсар, тамирчин О. Энхтайван

	 

	Биднийг тэгж хөглөн хөөрөлдөж байтал зарлагч дараагийн тойрогт Энхтайван ахыг, өглөгч Япон ахтай таарсныг зарлахад миний дотор муухай оргиод явчхаж билээ. Шинэхэн танил хоёр ахынхаа хоорондоо барилдахыг ёстой үзмээргүй байсан болохоор би ч ордныг орхин гарч явав. 

